
Forskrift om gebyr for saksbehandling, tilsyn og kontroll 
etter forureiningsregelverket, Åseral kommune 
 

Heimel: Fastsett av kommunestyret i Åseral …………..med heimel i lov 13. mars 1981 
nr. 6 om vern mot forureiningar og om avfall (forureiningslova) § 52a og forskrift 1. juni 
2004 nr. 931 om avgrensing av forureining (forureiningsforskrifta) § 2-12 og § 11-4. 

 

Kapittel 1. Generelle føresegner 

§ 1-1 Formål 

Føremålet med forskrifta er å sikre at Åseral kommune får dekt sine kostnader til 
saksbehandling, tilsyn og kontroll etter forureiningsregelverket, i tråd med 
sjølvkostprinsippet. 

 

§ 1-2 Verkeområde 

Forskrifta gjeld område der Åseral kommune er forureiningsstyresmakt etter 
forureiningsforskrifta kapittel 2, 12, 13, 15 og 15A. 

Forskrifta omfattar gebyr for: 

1. Opprydding i forureina grunn ved byggje- og gravearbeid. 
2. Utslepp av sanitært avløpsvatn frå bustader, fritidsbustader og liknande. 
3. Utslepp av kommunalt avløpsvatn frå mindre tettstader. 
4. Utslepp eller påslepp av oljehaldig avløpsvatn. 
5. Påslepp av feitt-/fetthaldig avløpsvatn. 

 

§ 1-3 Kva gebyra dekkjer 

Gebyr etter forskrifta skal dekkje kommunen sine kostnader knytte til saksbehandling, 
dokumentkontroll, tilsyn, oppfølging og annan kontrollverksemd. 

Gebyra skal ikkje overstige kommunen sine faktiske kostnader og skal fastsetjast etter 
sjølvkostprinsippet. 

Gebyrsatsane går fram av kommunen sitt årlege gebyrregulativ, vedteke av 
kommunestyret. 



§ 1-4 Gebyrplikt 

Gebyr for kontrolltiltak kan fastsetjast som årlege gebyr sjølv om tilsyn ikkje blir 
gjennomført kvart år. 

Gebyrplikta tek til frå første termin etter at løyve eller bruksløyve er gjeve. 

Gebyrplikta fell bort frå terminen etter at anlegget er dokumentert permanent teke ut av 
drift eller kopla til godkjent offentleg anlegg. 

 

§ 1-5 Innkrevjing 

Den som får utført teneste etter denne forskrift, skal betale gebyr.  

Saksbehandlingsgebyr skal betalast sjølv om søknaden blir avslått eller trekt etter at 
saksbehandling er påbegynt. 

Saksbehandlingsgebyr reknast ut etter dei satsar som gjeld på tidspunktet komplett 
søknad vert motteke av kommunen. Gebyr etter forskrifta er tvangsgrunnlag for utlegg 
etter forureiningslova § 52a og tvangsfullbyrdingslova § 7-2e.  

Kommunen kan i særlege tilfelle redusere eller fråfalle gebyr når særlege grunnar talar 
for det. 

 

§ 1-6 Klage 

Enkeltvedtak fatta med heimel i forskrifta kan klagast på etter reglane i forvaltningslova. 

Vedtak om sjølve gebyrsatsane er forskrift og kan ikkje klagast på. 

 

Kapittel 2. Gebyr for saksbehandling og kontroll med opprydding i 
forureina grunn ved byggje- og gravearbeid 

§ 2-1 Verkeområde 

Kapittelet gjeld kommunen si handsaming og kontroll av tiltak etter 
forureiningsforskrifta kapittel 2. 

 

§ 2-2 Gebyr for saksbehandling og kontroll 

Det skal betalast eingongsgebyr for: 

 behandling av tiltaksplan for forureina grunn 



 kontroll og oppfølging av gjennomførte tiltak 

Gebyrsatsane kan differensierast etter areal, kompleksitet og miljørisiko. 

For tiltak nær drikkevasskjelder, vassdrag, registrerte naturverdiar eller andre 
miljøsårbare område kan høgaste gebyrsats nyttast. 

Tiltakshavar er gebyrpliktig. 

 

Kapittel 3. Gebyr for saksbehandling og kontroll med utslepp av 
sanitært avløpsvatn 

§ 3-1 Verkeområde 

Kapittelet gjeld gebyr for kommunen sin sakshandsaming og kontroll av utslepp av 
sanitært avløpsvatn frå bustader, fritidsbustader og liknande etter forureiningsforskrifta 
kapittel 12. 

 

§ 3-2 Saksbehandlingsgebyr 

Det skal betalast gebyr ved: 

1. søknad om utsleppsløyve 
2. søknad om endring av utsleppsløyve 
3. søknad om vesentleg utviding eller omlegging av eksisterande anlegg 

Tiltakshavar er gebyrpliktig. 

 

§ 3-3 Årsgebyr for tilsyn og kontroll 

Det skal betalast årleg gebyr for tilsyn og kontroll av avløpsanlegg. 

Gebyret kan differensierast etter anleggstype, storleik på utslepp eller risiko ved 
utslepp.  

Eigaren av anlegget er gebyrpliktig. 

 



Kapittel 4. Gebyr for saksbehandling og kontroll med utslepp av 
kommunalt avløpsvatn frå mindre tettstader 

§ 4-1 Verkeområde 

Kapittelet gjeld utslepp av kommunalt avløpsvatn frå mindre tettstader etter 
forureiningsforskrifta kapittel 13. 

 

§ 4-2 Saksbehandlingsgebyr 

Det skal betalast eingongsgebyr ved: 

1. søknad om utsleppsløyve 
2. søknad om endring av utsleppsløyve 

Gebyret kan differensierast etter storleiken på utsleppet og vert belasta anleggseigar.  

 

§ 4-3 Årsgebyr for tilsyn og kontroll 

Det skal betalast årleg gebyr for kontroll og tilsyn med avløpsanlegg. 

Eigaren av anlegget er gebyrpliktig. 

 

Kapittel 5. Gebyr for saksbehandling og kontroll med utslepp eller 
påslepp av oljehaldig avløpsvatn 

§ 5-1 Verkeområde 

Kapittelet gjeld gebyr for kommunen si sakshandsaming og tilsyn/kontroll med utslepp 
og påslepp, jf. forureiningsforskrifta kapittel 15 om oljehaldig avløpsvatn eller påslepp 
kapittel 15A.  

 

§ 5-2 Saksbehandlingsgebyr 

Det skal betalast eit eingongsgebyr for handsaming av søknad om utslepp eller påslepp 
av oljehaldig avløpsvatn. 

Tiltakshavar er gebyrpliktig. 

 



§ 5-3 Årsgebyr for tilsyn 

Det skal betalast årleg gebyr for kontroll og tilsyn. 

Eigaren av anlegget er gebyrpliktig. 

 

 

Kapittel 6. Ikraftsetjing 

§ 6-1 Ikraftsetjing 

Forskrifta tek til å gjelde frå den dato kommunestyret fastset. 

 


